
GOUVÈNÈ HOCHUL ANONSE PWOGRAM ESTAJ CLIMATE CORPS SUNY AN 
PRAL OGMANTE OPÒTINITE PEYE POU ETIDYAN SUNY YO NAN AJANS ETA YO  

  
Yo pral chwazi etidyan pou estaj nan DEC, DPS, NYSERDA, OGS, Parks ak SUNY 

System  
  

Pwogram lan diminye baryè ki genyen nan eksperyans travay imèsif ak reyèl yo 
bay nan domèn ki gen rapò ak anviwònman an  

  
  
Gouvènè Kathy Hochul te anonse jodi a lansman Pwogram Estaj Climate Corps (Kò 
Klimatik) SUNY pou ofri opòtinite aprantisaj aplike peye pou etidyan Inivèsite Eta New 
York (State University of New York, SUNY) yo nan ajans eta yo ki gen misyon 
anviwònmantal ak dirabilite. Nan premye ane pwogram nan, yo pral chwazi jiska 40 
etidyan pou eksperyans travay imèsif ak reyèl pou konpansasyon ak kredi kolèj nan 
rechèch ak politik nan Administrasyon Sistèm SUNY an ak ajans eta yo enkli Depatman 
Pwoteksyon Anviwònmantal (Department of Environmental Conservation, DEC); 
Depatman Sèvis Piblik (Department of Public Services, DPS); Otorite Rchèch ak 
Devlopman Enèji Eta New York (New York State Energy Research and Development 
Authority, NYSERDA); Biwo Sèvis Jeneral (Office of General Services, OGS); ak Biwo 
pou Pak, Lwazi ak Konsèvasyon Istorik (Office of Parks, Recreation and Historic 
Preservation, OPRHP). Gen lòt ajans eta ki gen misyon anviwònmantal ak dirabilite ki 
prevwa patisipe nan ane k ap vini apre yo.  
  
"Etidyan SUNY yo pare pou afwonte batay klimatik la epi fasone yon avni kote 
inovasyon ak jerans anviwònmantal mache men nan men", Gouvènè Hochul te 
deklare. "Pwogram Estaj Climate Corps la se yon opòtinite pou eta nou an konseye yon 
nouvo jenerasyon fonksyonè piblik, pou aprann nan men yo ak ekspètiz yo, epi pou yo 
kanalize plis resous nan direksyon batay ki enpòtan anpil sa a."  
  
Etidyan SUNY yo pral jwenn eksperyans, konesans ak konpetans ki nesesè pou yo 
briye nan sektè teknoloji pwòp, enèji, ekonomi sikilè ak nan anviwònman an. Atravè 
patenarya sere ant kanpis SUNY ak ajans eta yo, etidyan yo pral pwofite yon opòtinite 
enpòtan pou aplike travay nan salklas ak rechèch akademik pa yo fas ak pwoblèm 
anviwonmantal aktyèl yo epi pou yo jwenn eksperyans gouvènman ak politik. 
Pwofesyonèl experimante nan domèn nan ap bay etidyan yo konsèy tou, sa k ap bay 
entèn yo yon konesans ki pi pwofon nan endistri a.  



  
Founi estaj peye pèmèt etidyan ki soti nan fanmi ki pa gen anpil revni yo, an patikilye, 
pwofite opòtinite aprantisaj aplike yo, ki gen yon gwo enpak sou siksè ak achèvman 
etidyan yo. An retou, etidyan estajye ki soti nan kominote defavorize ki nan premye liy 
yo, ki pi vilnerab fas ak enpak chanjman klimatik yo epi ki konprann defi ki gen rapò ak 
yo, ka kontribye nan solisyon yo.  
  
Estaj peye mete tèren jwèt la nan menm nivo, sa ki pèmèt lidè anviwonmantal k ap 
monte yo fè konpetisyon selon enterè yo, fòmasyon ak kalifikasyon yo, san yo pa gen 
kontrent akoz sikonstans ekonomik yo.  
  
Atravè 500,000 dola nan finansman ki soti nan Empire State Development, SUNY ap 
retire baryè pou pwochen jenerasyon inovatè yo pou kontribiye nan objektif aksyon 
klimatik eta New York yo. Pwogram nan kreye tou yon filyè talan pou ajans patnè yo, ki 
ofri yo yon opòtinite inik pou angaje ak etidyan ki gen gwo potansyèl ki ka vin anplwaye 
ak lidè pa yo alavni.  
  
Rektè SUNY an, John B. King, Jr., te deklare, "Climate Corps SUNY an fè pwogrè 
nan twa priyorite enpòtan: li bay yon opòtinite aprantisaj eksperimantal peye pou chak 
etidyan premye sik nan SUNY, avanse mobilite ekonomik, ak atenn objektif dirabilite ak 
aksyon klimatik Eta New York yo. Elèv nou yo kontan anpil pou karyè k ap ede rezoud 
kriz klimatik la, epi pa gen pi bon kote pou fè sa pase nan ajans eta nan New York yo k 
ap mennnen nan nasyon an. Gras a Gouvènè Hochul, n ap kòmanse pwogram sa a ak 
patnè ajans nou yo pou nou ka ouvri plis opòtinite. Mèsi ak ESD paske yo finanse 
inisyativ sa a, ak DEC, DPS, NYSERDA, OGS, ak Parks pou patenarya yo ak kanpis 
nou yo pou devlope pwogram sa yo."  
  
Direktè Konsèy Administrasyon SUNY an, Stanley Litow, te deklare, "Gouvènè a te 
fikse objektif klimaytik agresif pou eta nou an, epi Pwogram Estaj Climate Corps SUNY 
mete SUNY ak ajans eta yo ansanm pou edike pwochèn jenerasyon pwofesyonèl ki pral 
kontribye nan travay sa a. New York gen yon gwo talan atravè ajans nou yo, epi 
pwogram estaj sa a prezante yon kokenn chenn opòtinite pou etidyan yo aprann nan 
men ekspè sa yo pandan y ap aplike konesans yo te genyen nan salklas la. Felisitasyon 
pou etidyan yo ki pral kapab patisipe nan pwogram sa a."  
  
Keith Landa, Administratè Konsèy Administrasyon SUNY an, te deklare, "New 
York te fè gwo pwogrè nan diminye enpak chanjman klimatik la, epi nou byen konnen 
gen plis travay pi devan, patikilyèman nan kèk nan kominote defavorize nou yo. 
Pwogram estaj sa a pral ofri elèv nou yo—anpil ladan yo soti nan kominote sa yo ak yon 
pasyon pou pwoteje planèt nou an ak kay yo—opòtinite peye pou fè estaj ak pi gwo 
ajans nou yo ki konsantre sou anviwònman ak dirabilite. Mwen remèsye Gouvènè 
Hochul, Rektè King, ak patnè ajans eta nou yo paske yo te kreye pwogram enpòtan sa 
a."  
  
Komisè Depatman Konsèvasyon Anviwònman an, Basil Seggos, te deklare, "Eta 
New York ap pran mezi anbisye nan tout ekonomi an pou l abòde kriz klimatik la, ki gen 



ladan envestisman jenerasyonèl nan sous enèji ki pi pwòp yo pou diminye emisyon gaz 
ki lakòz efè sè yo epi pwoteje kominote yo kont pi move enpak chanjman klimatik yo. An 
patenarya ak yon seri ajans Eta New York ki gen ladan DEC, Pwogram Estaj Climate 
Corps SUNY an pral ekipe etidyan ki soti toupatou nan eta a lè li ofri eksperyans nan 
mond reyèl la, ede devlope pwochen jenerasyon jeran anviwònmantal eta a. DEC 
prevwa fè patenarya ak SUNY pou bay jèn yo bon fòmasyon ak devlopman 
konpetanspratik pou ede etidyan sa yo avanse karyè anviwònmantal ak klimatik 
siyifikatif. Mèsi ak Rektè King pou patenarya li pou kreye kokenn chenn pwogram sa a."  
  
PDG Depatman Sèvis Piblik la, Rory M. Christian, te deklare, "Devlope yon mendèv 
enèji pwòp esansyèl pou atenn objektif klimatik New York yo. Nou pa ka tann pou nou 
travay avèk SUNY sou inisyativ enpòtan sa a pou ekipe etidyan SUNY ak eksperyans, 
konesans ak konpetans ki nesesè pou yo briye nan sektè teknoloji pwòp la, enèji ak 
anviwònman an. Yo pral bay etidyan sa yo yon travay enpòtan nan Depatman an epi yo 
pral devlope konpetans k ap ede yo avanse nan karyè pwofesyonèl yo."  
  
Prezidan, Direktè Egzekitif Jeneral ak Komisè Empire State Development lan, 
Hope Knight, te deklare, "ESD fyè pou l sipòte Pwogram Estaj Climate Corps SUNY 
an, ki ogmante aksè ak fòmasyon pratik ki pral prepare etidyan SUNY pou yo rantre 
nan mendèv enèji pwòp la. Estaj peye sa yo reflete objektif nou pou devlopman mendèv 
enklizif, an kolaborasyon avèk patnè ajans eta nou yo k ap travay pou satisfè objektif 
klimatik anbisye Gouvènè Hochul yo."  
  
Prezidan ak Direktè Egzekitif Jeneral NYSERDA, Doreen M. Harris, te 
deklare, "Opòtinite estaj se yon resous enkalkilab pou grandi yon gwoup talan ki motive 
epi ki kalifye pandan New York ap kontinye grandi ekonomi vèt li a. NYSERDA angaje l 
pou ogmante edikasyon klas mondyal SUNY ak opòtinite estaj sa yo, epi nou fyè pou 
kolabore ak SUNY pou bay etidyan yo, espesyalman moun ki soti nan kominote 
defavorize yo, eksperyans ak konesans yo bezwen pou deside ki jan yo ta renmen 
kontribye nan konbat chanjman klimatik la epi ede asire yon avni ki pi briyan, ki pi vèt 
pou tout moun."  
  
Komisè Biwo Sèvis Jeneral NYS la, Jeanette Moy, te deklare, "Atravè patisipasyon 
nou nan Pwogram Estaj Corps Climate SUNY an, OGS ak ajans patnè nou yo pral bay 
etidyan SUNY ki gen eksperyans nan viv nankominote defavorize yo ki pi vilnerab fas 
ak enpak chanjman klimatik yo konesans ak konpetans ki gen anpil valè. Atravè Climate 
Corps, nou pral bay jèn adilt sa yo zouti ak konedsans yo bezwen pou yo atake ak 
simonte menas pou anviwònman nou an avèk siksè."  
  
Komisè Biwo Pak, Lwazi ak Prezèvasyon Istorik la (Office of Parks, Recreation 
and Historic Preservation), Erik Kulleseid, te deklare, "Pak eta ak sit istorik nou yo 
patikilyèman vilnerab fas ak enpak chanjman klimatik yo. Pwogram estaj sa a pral itil 
nan rekritman ak devlope yon pwochen jenerasyon lidè pou rann etablisman nou yo pi 
dirab ak pi rezistan fas ak chanjman klimatik ak ogmantasyon nivo lanmè a. Nou 
rekonesan anvè Gouvènè Hochul ak SUNY dèske yo sipòte travay sa a."  
  



Moun ki elijib yo enkli etidyan premye sik ak etidyan diplome k ap patisipe a tan pasyèl 
oswa aplentan. Yo pral chwazi kandida yo dapre enterè demontre nan karyè dirabilite, 
ansanm ak potansyèl pou lidèchip ak inovasyon, ak yon preferans pou moun ki soti nan 
kominote defavorize yo ki deziyen dapre Lwa sou Lidèchip Klimatik ak Pwoteksyon 
Kominotè (Climate Leadership and Community Protection Act, CLCPA), ak etidyan ki fè 
fas ak baryè ki gen rapò ak jwenn yon eksperyans estaj.  
  
Prezantasyon State University of New York  
State University of New York, ki selebre 75èm anivèsè li ane sa a, se pi gwo sistèm 
edikasyon siperyè konplè nan peyi Etazini, epi plis pase 95 pousan nan tout Nouyòkè 
ap viv nan yon distans 48 km ak nenpòt nan 64 kolèj ak inivèsite SUNY yo. Nan tout 
sistèm nan, SUNY gen kat sant sante akademik, senk lopital, kat lekòl medikal, de lekòl 
dantè, yon lekòl dwa, pi ansyen lekòl maritim nan peyi a, sèl kolèj optometri eta a, epi li 
jere yon Laboratwa Nasyonal Depatman Enèji Etazini. An total, SUNY sèvi anviwon 1.4 
milyon etidyan nan tout pòtfèy kou ak pwogram kredi epi ki pa mande kredi, edikasyon 
kontinyèl ak pwogram sansibilizasyon kominotè yo. SUNY an siveye prèske yon ka nan 
rechèch akademik nan New York. Depans pou rechèch yo nan tout sistèm nan te 
prèske 1.1 milya dola nan ane fiskal 2022 an, ki gen ladan gwo kontribisyon nan men 
etidyan ak pwofesè yo. Genyen plis pase twa milyon ansyen etidyan SUNY nan monn 
lan epi youn sou chak twa Nouyòkè ki genyen yon diplòm inivèsitè se yon ansyen 
etidyan SUNY. Pou jwenn plis enfòmasyon sou fason SUNY kreye opòtinite, vizite 
suny.edu.  

